
Azken hamarkadetan taberna giroko kale estua besterik izan ez bada ere, Luzarra 
izen handia izan da Deustu historikoan: auzo zabal, baserri multzoa, ermita, 

dorretxe, ospitale... Berezko eremua gaur egun Deustuko Unibertsitatearen 
esparrua zen, gutxi gorabehera. 

Behin batean
Deustualdea historian zehar

Testua: Hektor Ortega 

LUZARRA, DEUSTUKO AUZOA

Aspaldiko izena da Luzarra Deustun. XV. men-
dean idatzi zuen Lope Gartzia Salazarkoak bere 
Bienandanzas e Fortunas liburu sorta. Hor 
eman zuen 1270ean Ganguren aldean izan-
dako gudu baten berri. Alde batetik, Zamu-
diokoak; bestetik, Legizamondarrak. Borroka 
latzean hildakoak eta zaurituak barra-barra 
eragin ostean, garaile nor atera zen Luzarrako 
Peru (“Pero de Lusarra”) Legizamondarren 
buruaren lobak erabaki zuen, Deustuko ho-
geita bi gizonekin agertu zelako batzuk eta bes-
teak neka-neka eginda zeudenean. Erasoa jo 
eta zamudiotarrak ihesi atera ziren. 

Deustukoa zen Luzarrako Peru hura eta Deus-
tun zegoen Luzarra. Agiri zaharretan Leuzarra 
zein Luzarra ageri da, aldaera txikiekin: Lusa-
rra, Luzarra, Luxarra eta are Lujarra aurkitu 
dugu agirietan. Adibidez, “en Leusarra, puso 
en embargo la pinaza del dicho Martin de 
Leusarra” (1430), edo “Maria de Virisqueta, 
moradora en Luçarra” (1430).

Deustun, behinik behin, Leuzarra eta Lu-
zarra aldaerek luzaroan iraun zuten, baina 
azkenean Luzarra nagusitu zela ematen du. 
Horrela erakusten du, esate baterako, Luza-

Kabako etxeak eta, ezker aldean, Luzarrako Ugazko etxeak (1870). Bizkaiko Foru Agiritegi Historiko

rrabaso bezalako toponimoak sortu izanak. 
1773an deustuar gizon batzuek, Olabeagako 
kaian burla egin ziotenean Manuel Sanchori, 
handiki baten zerbitzariari alegia, aldarri baten, 
“Sancho, hoa Luzarrara” esan zioten, barre 
artean, Luzarrako etxe baten bizi ziren ama-
alabak kortejatzera zihoalakoan. Edo, auziko 
paperetan erdaraz jaso zuten bezala, “hoió se 
decía (..) en lengua bascongada lo siguiente: 
Sancho oa Luzarrara”. 

Luzarran, izen horrekin, sei bat etxe edo ba-
serri izan ziren XVI. mendetik aurrera. Baserri 
eta etxe horietako batzuek bestelako izenak 
ere eduki zituzten (Ugazko, Ximixua...). Horiez 
gain, Luzarrako dorretxea izan da bertan XX. 
mendera arte. Luzarratarrak askazi ahaltsua 
izan ziren Deustun urte askotan. Bandoen ar-
teko gerran nahastuta ikusi dugu Peru Luza-
rrako, Legizamondarrei lotuta, eta dorretxeko 
askaziak Legizamondarren altzoan segitzen 
zuen XVI. mendearen hasieran. Orduan, ostera, 
ontzigintzan interes handiak zeuzkaten, haiek 
ere, Deustuko beste dorretxe batzuek bezala 
(Madariaga, Doneperiaga) ontziola zeukatelako. 
Adibidez,  Plasenciako gotzain Gutierre de 
Carvajalek Patagoniarako espedizioa prestatu 
nahi izan zuenean (1535), zortzi barkuetarik 
lau Luzarrako dorretxeko jaun Lope Ibañez 
Luzarrakoari enkargatu zizkion. Luzarratarren 
ontziola gaur egun Salbe esaten diogun lekuan 
zegoen. 

Dorretxea unibertsitate komertzialaren lorate-
giaren behealdean zegoen. Haren inguruan 
ermita altxatzen zen (Luzarrako San Silbestre) 
eta, XVI. mendean, baita ospitalea ere, alegia, 
herriko etxegabeak eta erromesak babesteko 

lekua. 
XIX. mendearen bigarren erdialdean Deustuko 
Udalak Luzarra izena erabili zuen Enekuri eta 
Ramon y Cajal kaleak elkartzen diren lekutik 
Salberainoko tartea izendatzeko. Hortaz, de-
zente handitu zioten barrutia Luzarra zaharri. 

Kirikiñoren iritzia

1920ko testu batean, Ebaristo Bustintza Kiriki-
ñok “luzar” berbari erreparatu zion, labur-labur. 
Bere ustea zen lur ustelari, lur beltz bustiari es-
ateko erabiltzen zela. Eta, hara non, Deustuko 
Luzarra ekarri zuen hizpidera: “Emen Deusto’n 
be baidago Luzarra deritxon auzo bat; gaur an 
ezta igarten ezer, uriz edo etxez beteta dago-
lako, baña entzun dot lenago Deusto txikijaua 
zanian, eta gaur beste uri ez eukonian, auzo 
ori uxingiratsua ixaten zala, ziritza edo iatza 
andijak egoten ei-ziren”. 

Eremu zingiratsuari, padurari lotu zion, beraz, 
Luzarra toponimoa Kirikiñok. Egia da Deustuko 
eremu zabalak zingirak izan zirela antzina, bai-
na ez dago zantzu gehiagorik Luzarra hortik 
datorrenik pentsatzeko. Bestaldetik, badago 
Leuzarra gehiago gaur egun ere Deustutik 
kanpo, Gatikan hain zuzen. Ezin da baztertu 
bien arteko loturarik izatea.

>> JAI HERRIKOIAK · ARANGOITI

GORA ARANGOITIKO JAIAK!

Urtero bezala, ekainaren azken aurreko ostiralean, 
Arangoitiko biztanleok urtero izaten den jaitsiera egin 
genuen Txapel Jaiei hasiera emateko. Hamar egune-
tan zehar kaleak musikaz, ekintza desberdinegaz eta 
koloredun arropekin bete izan dira. 

Arangoiti auzo txiki bat baino ez dela iruditu arren, 
auzo honetako bizilagunok barruko auzoaren handi-
tasuna erakutsi ahal izan dugu egun hauetan zehar. 
Jai giro on baten nahiak elkarbizitzak, talde lanak eta 
egun hauetan jarduera programa aurrera eramateko 
etengabeko laguntzak auzo bikaina bihurtzen gaitu. 
Parte hartzen duten konpartsa guztien urte osoko 
prestakuntzari esker dira posibleak jaiak eta eske-
rrak eman nahi dizkiogu parte-hartzaile bakoitzari, 

gazteenetik zaharrenera. Jakina, talde gazteen in-
plikazioari esker, jaiak antolatzeko lekukoa hurren-
goari pasatzeko aukera ematen digu eta urtero gure 
kaleetan hainbeste itxaroten ditugun jai hauetaz 
goza ahal izateko familia handi bat sortzen da. 

Iazko programarekin alderatuta, aurten askotariko 
jarduerak izan ditugu baina, hala ere, egitarauan ez 
da aldatu auzokide guztiei zuzendutako jarduerak 
eskaintzeko dugun gaitasuna. Ohitura bihurtu den 
ekintza nabari bat jaitsiera bitartean, orga lehiaketa 
izan ohi da. Bertan konpartsa gehienok haien esku-
lan trebetasunak erakusten ditugu orgak apaintzen 
eta benetan ikusgarriak izaten dira batzuk lortzen 
dutena. Txikienetatik hasi eta “Haurren Egunean” 

Testua eta argazkiak: Arangoitiko Jai Batzordea



motorren lasterketekin eta aurpegi margotzearekin, 
nagusienetaraino tortilla eta paella sukaldaritza le-
hiaketekin. Jaietan zehar beti egoten dena musika 
da, berdin dio non, txosnan DJekin eta erromeriekin, 
kaleetan txarangekin pintxo-pote bitartean edota au-
zoko tabernetan gustu guztietarako kontzertu des-
berdinekin. 

Aldi berean, esan genezake Arangoitikoak oso jai 
kiroltsuak direla hainbat kiroletan egoten direlako 
lehiak, hala nola ping-pongean, frontenisean, ba-
rruko arropa lasterketan, xakean eta areto futbolean. 
Aurten zortea izan dugu aterkiak ez ditugula atera 
behar izan, eta horrekin batera giroa, beste urteetan 
bezala, paregabea izan da. Jai hauen ilusioa nabaria 
izan da parte hartu dugun bizilagun guztien partetik. 

Amaitzeko, nabarmentzekoa da aurten Euskal Egu-
na izan dugula. Aitzinetik gure inguruetan erabili den 
hizkuntza hain polit honi egin behar genion leku txiki 
bat, eta euskara sustatzeko eta gure artean hitz egi-
teko lekua sortu nahian antolatu genuen eguna. 

Urterolez, Txapel Jaiak ahaztezinak izan dira aran-
goitiarrontzat eta auzotik gonbidatzen dugu giro on 
honetan errespetuz parte hartu nahi duen edonor. 

